
Putin-i Trump aser Xi na den
senden amentsü benokdang

Ojha BCCI selection committee
mendenbuba asütsü shimogo

Manipur nung tasümang 3 bener CM'er kidangi aotsü merangNeha Bora-i Delhi Police anema High Court-i aoer
New Delhi, October 19, 2026
(Agencies): All India Students'
Association (AISA) president
Neha Bora-i Delhi Police notice
anema ken o ka benokogo.

Delhi High Court nung peace
bond ka nung sign asütsü atema
Delhi Police-i tetuyuba agütsü
saka Neha atema okatsürtemi
Chief Justice tsüngdang iba ken
o rongdak süa jembitsü
asüngdangogo.

Neha Bora ya October 16 nü
Cockroach Janta Party (CJP)
indang 'Lehra Do Tiranga' march
nung shilem agitsü atema aodang
apu. Iba sülen tasüngji la chioka
liasü.

Delhi Police-i October 18 nü
sangdong ka agütsüba nung Neha
Bora dang October 19
nikongdang 2:00 ako nung New
Delhi district indang Special
Executive Magistrate (SEM)
dangi arutsü ashi.

Iba sangdong nungsa la dang
Rs 10,000 personal bond den
surety ka bener arutsü tetuyuba
agütsü.

Bora tenüng nung benokba
petition ajanga notice sota ayutsü
aser meyipa agitsü asüngdanger
ta AISA-i metetdaktsü.

Bora'er legal team nung Abhik
Chimni, Pranjal Abrol aser
Moksha nunger dena lir aser
parnoki SEM tsüngdangi aotsü
aser High Court nung iba anema
ken o benoka jembitsü renema lir.

Iba notice ya timi lungkak
aittsü noktangtsü atema lir. Chief
Election Commissioner Gyanesh
Kumar mapa nungi anentsütsü,

Special Intensive Revision (SIR)
meyipa agitsü aser Election
Commission shimba 2023 ozüng
meyipa agitsü atema lungkak aita
arudang Delhi Police-i teti BNSS
nung Section 163 (CrPC nung
Section 144) benoker ta AISA-i
ashi.

Sorkari lungkak aitba
azüoktsü atema paramilitary
personnel 40,000 den teimba
mapa lemzüktsü, metro stations
shibangtsü aser internet
connectivity sota ayu ta AISA-
isa metetdaktsü.

Ashutosh Ranka & Saurav
Das na mechioker

Külen, Cockroach Janta Party
(CJP) lennirtem- Ashutosh
Ranka aser Saurav Das na ano
anogo ananü tepuokdak ayutsü
atsülangogo.

October 14 nü tena ya anogo
pungunü tepuokdak ayutsü
temelaba agüja liasü. Ranka aser
Das nati Delhi nung Jantar Mantar
telungi aiba atema apu aser tanü
tena Special Executive
Magistrate tsüngdangi anir aru
aser tanaben Tihar Jail-i meyipa
anir ao.

"Ashu aser Saurav na asüng
mechiokra onoki tena ozüng
alema tepuokdak ayurtem anema
legal action agitsü atema
inyaktsü" ta Hombarnü
Cockroach Janta Party (CJP)-i
metetdaktsüogo.

"Tena tepuokdak ayutsü
atema asaa mapang atsülangba ya
odang meyutsütsü. Iba mapa
inyakertemi tenüng agitsü" ta
CJP-isa ashi.

Imphal, October 19, 2026
(Agencies): Hombarnep Imphal
East-Kangpokpi district arrtsülen
nisung asem khasetba aser ana
yirutsüba anema nisungtemi
Imphal nung lungkak ait aser
parnoki Chief Minister'er kidang
aotsü merangdang sepaitemi tear
gas amshitsüsa aküm.

Tanep 9:30 ako meta Sunurok
Uyok nung Kuki telungpurtemi
Meitei nunger dak injang
khaloktsü.

Idangji Arubam Ronil,
Lairenlakpam Inaobi aser Ksh
Sushil nunger khaset. Iba
tatalokba nungsa Maisnam
Somendro aser Ngangom
Tonaobi na yirur Raj Medicity
Hospital nung anepaludar.

Tanü anüngdang Imphal East
district nung alirtemi tejashi nung
tasümang asem bener Chief
Minister'er bungalow-i aotsü
merang, ajisüaka sepaitemi tear
gas shells khalokja parnok
noktanga liasü.

Iba tatalokba sülen
ketdangsürtemi Imphal ajungalen
security akangshiogo.

Imphal East kübok Sunurok
Hills nung Meitei yimdaklirtem
asem tepsetba sülen Manipur
Police-i security operations
akangshiogo ta ADGP (Law and
Order) Lhari Dorjee Lhatoo-i ashi.

Iba tatalokba indang osang

aika angazükogo aser
bushisüngdang südar. Tanep 9.40
ako meta Meitei nunger 14-i
Khongbal Tangkhul area anasa
süng tsüngda belendang
telungpurtemi parnok amak, iba
ya Sunurok Hills nung atalok ta
pai ashi.

Iba tatalokba nung yimdaklir
asem asü aser asem yirua lir.
Maparen ajak inyakba sülen
aibelenertem pua merenshitsü ta
Lhatoo-isa ashi.

Manipur Police, CRPF,
CoBRA personnel, Assam Rifles

aser Border Security Force
(BSF) ajanga operations agidar
aser sniffer dogs, drones o
helicopter surveillance amshidar.

Manipur Police-i CRPF, BSF,
Army, Assam Rifles aser tanga
security agencies den külemi
yaritepa law and order
ketdangsütsü aser civilian tem
kümzüka ayutsü ta Lhatoo-isa ashi.

Paisa nübortem dang social
media nung kuli maliba osang,
olulu mesüra mepetmesü
adoktsüsa osangtem dak
mamangtsü ayongzükogo.

PUJA SODI AGIR
Tir Yimyim nung inyakertem rongnung tsümartem dena lir asünung,
October 20, 2026 nü Durga Puja sodi agir anungji October 21,
2026 nü Tir Yimyim osangkaket madoktsü.

-Yimozülur

Asetkong Kaketshir Telungjem Mungdang (AKTM)-i ayongzüka anogo ananü 'Skill Development
Programme on Self-Sustenance' sentong Kobulong nung akadang tangokba noksa nung angur.  Iba
sentong ya "pei ketmung ajanga litetba shisashir,"omen dak rangloker agi aser iba nung lanur 60 shi-
i shilem agia aden. Sentong nung molokmetok, amzü yangluba, bungalashi agi bhujia aser somomo
agi chips yanglubatem sayu. Iba den ano pei-i inyaktetba osettsüset aser chiyungtsütem junga ayoktsü
atema marketing yimya, noksa aser video edit asüba yimyatem sayua liasü. Oct 20 nü konger lu koda
ayimtsü, business tasa yangluba, osettsüset koda ajungkettsü, aser market nung sentaktepa online/
offline koda ayoktsü, itemji sayutsü sentong renema lir.

Dimapur, October 19, 2026
(TYO): Mokokchung ji la
kübok Dilong Ward nung
Indian Made Foreign Liquor
(IMFL) yua aliba osang tejangja
angazükba sülen SDPO (HQ)-i
anir police telok kati  mita
aodang yi apu.

October 18, 2026 aonung
10:00 ako meta police-i mita
aodang Pangjungmatem ket nung

Mokokchung Police-i Dilong Ward nung yi aika apu

Imphal, October 19, 2026
(Agencies): Sunulok Ching
anasa civilians asem khasetba
aser ana yirutsüba sülen
Coordinating Committee on
Manipur Integrity (COCOMI)-i
mitkartem dang telungpur
teloktem azüoktsü aser
Suspension of Operations (SoO)
agreement ajunga agientsü
takhangba agütsüogo.

"Kuki telungpur teloktemi
SoO agreement nung ground
rules alema teti inyaksangshir.
Assam Rifles dena central
security forces alidak kodaser
telungpurtemi mapa inyakteter?"
ta COCOMI spokesperson
Mayengbam Dhananjoy-i

asüngdang.
Imphal Valley aser hill districts

nung law enforcement inyakba
meputep lir aser iba ajanga
administrative systems balala ana
aliba sayur ta Dhananjoy-i ashi.

Civilian kümzüka ayutsüba ya
state sorkar tebilemtsü khuret lir
aser tanep nisungtem khasetba
ajanga sorkari free movement
indang ashiba nung tebilemtsü
adoker ta paisa ashi.

Central forces aser state
security agencies külemi yaritepa
tensa tiptema ayutsüla. Telungpur
teloktem den SoO agreement
meyipa agitsü onoki akhanger ta
COCOMI-isa takhangba
agütsüogo.

yi yua aliba apu. Pa ya Chungtia
nunger Temsutoshi'er jabaso lir
ta Addl. Superintendent of Police
PRO, Mokokchung-i sangdong
ka nung ashi.

Pangjungmatem ket nungi
Kingfisher canned beer (500 ml
each) 1. 28 cases, Iconic Whisky
(180 ml each) 12 cases, Iconic
Whisky (375 ml each) 3. 1 case
aser Iconic Whisky (750 ml

each) 4. 3 bottles ngutetogo ta
PRO-isa ashi.

Mokokchung Police-i Dilong
Ward nung independent
witnesses lia mita ao aser tai
tonglokja aliba nisung ya PS-I
Mokokchung-i anir ao aser
bushisüngdang asütsü atema ken
o ka benokogo ta PRO
Mokokchung Police-isa
metetdaktsü.

COCOMI-i SoO agientsü akhanger

Guwahati, October 19, 2026
(Agencies): Assam Police-i
homestays balala nungi
bendanger 24 tashi India nung
ozüng alema liyonga aruba puogo.

Osang tejangja kar angazükba
sülen bendangertem apu ta Chief
Minister Himanta Biswa Sarma-i
metetdaktsü.

"Assam nung nisung teimba
pandal sema senzür. Assam
Police-i ozüng alema arurtem mita
senzür. Osang kar angazükba
sülen homestays balala nung
ozüng alema arur nisung 24
puogo" ta CM Sarma-i ashi.

Ajisüaka Sarma-i nisungtem
ya koba linüktem nungi aru
mesüra homestays kobala nung
apu osang memetetdaktsü.

"Assam-i Puja amungertem
pelashishia agizüker saka ozüng

alema arurtembo ozüng lateta
aliba ama merenshitsü" ta Sarma-
isa shisem.

Assam-i Sribhumi, Cachar,
Dhubri aser South Salmara-
Mankachar district tem ajanga
Bangladesh den kilometer 267.5
agi arrtsütepa lir. Assam nungsa
Sutarkandi, Sribhumi district
nung Integrated Check Post
(ICP) ka lir aser iba ajanga cross-
border movement aser trade
repranger.

Northeast nung India-
Bangladesh arrtsülen ICPs asem
lapoka lir. Assam nung
Sutarkandi, Meghalaya nung
Dawki aser Tripura nung
Akhaura nung Bangladesh den
ICPs lapoka lir. Külen, Darranga,
Assam nungsa India-Bhutan
arrtsü atema ICP ka lapoka lir.

Assam police-i ozüng alema arur 24 apu

Dimapur, Mongputeni/Oct.
19 (TYO): Nagaland
University nungi research
scholars Anshu Chandra aser
Sakilur Rahman nati tawa
international academic
conferences nung takok tulu
ngutetba atema Nagaland
University Research Scholars'
Forum (NURSF), Kohima
Campus ajanga tenüngsang
agüja liasü.

Anshu Chandra-i
'sustainable artificial intelligence
integration and socio-cultural
adaptability with education'

indang research agiba asoshi
Philippines nung Manila
International Research
Conference (MIRC) 2026
alidang Best Oral Presenter
Award agüja liasü.

Kasa mapang Sakilur
Rahman-i libajen awareness
aser Nagaland nung ecotourism
tsütsü Generation Z yimya
indang paper ka züluba asoshi
Aizawl, Mizoram nung aliba
Aijal Club nung October 6-9,
2026 anogotem 2nd Annual
International Conference on
Interdisciplinary Dialogues in

Knowledge and Transformation
alidang Best Presenter Award
ngua liasü.

Scholars anaprongi
bendanga agütsür research
agiba aser academic tsütsü
alakteta ajungba atema Forum-
i tenüngsang agütsü aser
international jenjang nung tena
tushia amshiba ajanga Nagaland
University dangi konang
nüngdang bener arutsü, ta ashi
aser tarutsü nung academic
aser research wadang nunga
maneni takokba lidakjang ta
moaja liasü.

NU scholars nem International Academic Awards agütsü

Mr. Anshu Chandra Mr. Sakilur Rahman

Dimapur, Mongputeni/Oct.
19 (TYO): Nagaland nungi
artistes ana, Hito Kiho aser
Ovungbeni Ovung nati choral
music aser folk dances nung
shilem tulu agiba temaitsü Union
Ministry of Culture kübok
Sangeet Natak Akademi ajanga
Ustad Bismillah Khan Yuva
Puraskar sempet agüja liasü.

Item sempet ya Hombarnü

Meghdoot Theatre Complex,
Rabindra Bhavan, New Delhi
nung 2024 aser 2025 editions
Ustad Bismillah Khan Yuva
Puraskar alidang agüja liasü.

Ovungbeni Ovung-i iba
sempet ya folk dance nung 2024
asoshi ngua liasü aser Nagaland
Madrigal Singers lenir Hito
Kiho nem iba sempet ya choral
music nung tongtipang shilem

agiba yong 2025 asoshi agüja
liasü.

Kiho nem tenüngsang
agütsüba mapang, pai shilem
tajung agiba ajanga state nung
kentenba jenjang ajungketba
nung yari aser national aser
international levels nung
Nagaland shisangdaktsür, ta
Advisor to the Chief Minister of
Nagaland aser Investment and
Development Authority of
Nagaland (IDAN) Chairman,
Abu Metha-i ashi.

Social media post ka nung,
New Zealand nung World Choir
Games alidang Nagaland
Madrigal Singers-i gold medals
anguba nung Kiho-i shilem
tajung agiba indang Abu Metha-
i lemsatep aser iba takok ya
state aser linük asoshi tejang
tentetba mapang ka liasü ta ashi.

Ano Kiho-i tarutsü putu
kentener nem training agütsüba,
lenmang sayuba aser takotet
kumdaktsüba nung bendanga
agütsüba asoshi tenüngsang
agüja liasü.

Naga nunger artistes anati Ustad Bismillah Khan Yuva Puraskar sempet angu

Dimapur, Mongputeni/Oct.
19 (TYO): Pragati Maidan,
New Delhi nung October 12-14,
2026 anogotem 12th INSPIRE-
MANAK National Level
Exhibition and Project
Competition (NLEPC) aliba
nung Nagaland nungia kaketshir
pezü oa shilem agia top 60
awardees rongnung
Latongkumla densema liasü.

Sangdong ka ajanga ashiba
agi, INSPIRE-MANAK
scheme ya Ministry of Science
and Technology, New Delhi
ajanga National Innovation
Foundation-India den lungjemer
Classes 6 nungi 12 tashi
azüngba kaketshirtem chichiba,
science nung amendaker
innovative ideas
yangerdaktsütsü aser levels
balala nung tokteptsü
ajungmesotsü nükjidong nung
tenzük.

Iba scheme kübok shimtetba
kaketshirtem district, state aser
national-level competitions nung
shilem agitsü atema prototypes
mesüra projects yanglutsü
atema parnok indang bank
accounts nung indang-indanga
sen 10,000 teyari inoktsür.

State Council of Educational
Research and Training
(SCERT), Nagaland, Kohima
nung state-level competition

aser mentoring sentong agiba
mapang Nagaland nungi
kaketshir pezü shimteta liasü.

Sempet angurtem ya Mt.
Hermon School, Kohima nungi
Ninile Tenenu (multi-purpose
pen), Kendriya Vidyalaya (KV),
Tuli nungi Wapanginla Imsong
(eco-friendly bamboo dustbin),
KV Tuli nungi Latongkumla
(eco-friendly foldable umbrella)
aser Azedon School, Kohima
nungi B Sunga Phom (AI-based
maid-helper robot) liasü.

Awardees pezüi national-
level competition nung shilem
agiba aser talisa Latongkumla-i
top 60 rongnung densemba
atema SCERT Nagaland ajanga
pelaba lemsatepa liasü.

New Delhi nung October 14
nü sempet agütsüba sentong ka
alidang Union Minister of State
(Independent Charge) for
Science and Technology, Dr.
Jitendra Singh nungi lai sempet
den citation ka agizüka liasü.

Team Nagaland ajanga
Ministry of Science and
Technology, Department of
Science and Technology (DST),
New Delhi; National Innovation
Foundation-India, aser Shohulo
Rengma, Director, SCERT
Nagaland nungertem dang yariba
aser lenmang sayuba asoshi
pelaba lemsatepa liasü.

INSPIRE-MANAK top 60 nung
Nagaland nungi kaketshir densema lir

Hito Kiho        Ovungbeni Ovung

Dimapur, Mongputeni/Oct.
19 (TYO): St. Joseph's College
(Autonomous), Jakhama nung
counsellor, Rev. Fr. C Joseph-i
'North East India, Paradise
Unexplored' nüngja agütsür
züluba kaket ka Dr. Norbert
Noraho, retired Director of
Higher Education, Government
of Nagaland ajanga sayatsü.

Fr. Joseph-i iba kaket indang
jembidang, iba kaket ya
tesemtem indang rasaba kisüng
masü, ibai states ti agi kumtetba
Northeas India indang tanüla
aser diversity nem akhum
agütsüba lir, ta ashi.

Region nung Arunachal
Pradesh, Assam, Manipur,
Meghalaya, Mizoram, Nagaland
aser Tripura dang arok nung
"Seven Sisters" ta ajar, aser

Sikkim ya aiben "brother state"
ta jembir.

Fr. Joseph ya Diocese of
Kohima, Nagaland nung putir
ka lir aser tang St. Joseph's
College (Autonomous),
Jakhama nung counsellor ka
ama inyaker.

Pai subjects balala nung
articles aika züluogo aser
English aser Tamil oshi nunga
kensep kar saya lir.

Pai taoba mapang 'The Bible
Quiz Book' zülu, koba ajanga
tazünger temi Temeshi Laishiba
indang tali jangjaba nung yaritsü
nükjidong nung zülu aser ano
'Mary, Mother of God: Marian
Primer' kaket pai zülu.

'North East India, Paradise
Unexplored' ya Fr. Joseph
indang kaket asem buba alitsü.

'North East India, Paradise Unexplored' kaket saya

(Abelen nungi) Tesayur Suduvelu Rhakho, Latongkumla,
Ninile Tenenu, Wapanginla Imsong, B Sunga Phom, aser
Daniel Thong Seb.

Shillong, Oct 19: Meghalaya
indang United Democratic Party

(UDP) nungi legislature asem
ruling National People's Party

(NPP) nung züklokogo aser senior
MLA Renikton L. Tongkhar-i taoba

mapang regional parties tem
lungjemdaktsütsü merangba

nung tamakok anguba ajanga iba
mera ya agir ta ashi. Par asem ya

Paul Lyngdoh, Nujorki Sungoh
aser Renikton Lyngdoh Tongkhar

alitsü. Tang züngsem 60 aliba
Meghalaya Legislative Assembly
nung NPP züngsem 36 akumer.

Poland Ato kilonser Donald Tusk-i
India asemnü semdangtsü

October 19, 2026 nü Dehradun nung Dhal Singh Bisen-i Angh
tenangzükba agidang tangokba noksa nung angur.

Dhal Singh Bisen-i Uttarakhand Angh tenangzükba agiogo

October 19, 2026 nü Srinagar nung aliba exam centre ka nung kaketshirtemi Class 10 tatidang
agütsüba noksa nung angur. Jammu & Kashmir sorkari October ita nung class 10 tatidang
agitsü lemteta liasü aser tang kaketshir lakh 1 dak temai iba tatidang agütsür.

Onoki teti meima aliba asür Imtimar Imchen (Süngratsü), G.B
Sangtemla Ward Mokokchung, shirangba mapang nungi akümli
wadang tembangba anogo tashi kija, kibong aser lokti kwi kati ozü
den sarasadem, nübu aser rongsen agi yaritepogo, ajak dang iba
osang ajanga pelaba lemsateper. Asen Teyanglur Tsüngremi nenok
ajak moajangma.

Maneni item telok dang pelaba lemsateper;
1.      Sangtemla Ward Yimden,
2.      G.B Union Mokokchung,
3.      CIHSR Hospital Chümoukedima Doctors and Nurses.

~ Temeim Kinungtsü, Jabaso aser Kinungertem.

ASO :
06-01-1960

ASÜ :
13-10-2026

Dehradun, Mongputeni/
October 19 (Agencies):
Hombarnü Dehradun nung
Dhal Singh Bisen-i
Uttarakhand Angh
tenangzükba agiogo; Lok
Bhavan nung ayongzükba
sentong nungji Uttarakhand
High Court nung Chief Justice
Manoj Kumar Tiwari-i
ketdangsüa Bisen nem
tenangzükba agidaktsü.

Iba sentong jakdang state
Chief Secretary Anand
Bardhan-i linük Tiri Bisen
Angh shimba shidi zünga
metetdakja liasü.

Tenangzükba agiba
sentong nung Bisen-i pai linük
temzüng kübok inyaktsü,
office akhümket  wazüka
ayutsü aser state sorkar den
amalitepa inyaktsü,  ta
metetdaktsü.

Osangbenertem den
jembidang pai, "Ni Devbhoomi
Uttarakhand temeshi lima aser
nüburtem nem tenüngsang
agütsür. Iba temeshi lima nung
tenzüktsü atema kü nem

maongka agütsüba atema ni
linük nung bangdak lenirtem
dang kanga pelar," ta ashi.

"Uttarakhand ya state ka
dang masü saka linük yimsü
aser sobaliba tiyongtsü tesem
ka lir.  Iba lima nung Adi
Kailash aser  Jageshwar
Dham ama temeshi tesemtem
lir," ta pai ashi.

"Iba region nung aliba
kibongtem shia nungi linük
kümzüktsü atema sepaitem
kakabosa lir. Iba state nung
tetsürtem nem tashi agüja lir;

lanurtem, aluyimertem aser
nüburtem ajak mapa meranga
inyakertem lir. Item kuli ajanga
tang Uttrakhand ya lenla aika
nung kanga kera renloker," ta
paisa metetdaktsü.

Tenangzükba agiba
sentong nung Chief Minister
Pushkar Singh Dhami, taoba
mapang chief minister tem-
Trivendra Singh Rawat,
Ramesh Pokhriyal "Nishank",
Tirath Singh Rawat aser Vijay
Bahuguna nungertem aser
state minister tem aika liasü.

New Delhi, Mongputeni/
October 19 (Agencies):
Poland Ato kilonser Donald
Tusk-i October 21-23 anogotem
nung India semdangtsü, iba
mapang nungji Ato kilonser
Modi tenati linük ana tsüngda
tesendaktep reprangshitsü, ta
Ministry of external affairs
(MEA)-i metetdaktsü.

Lenir anati regional aser
International onüktem nunga o
lemteptsü.

Tusk den Poland Finance
Minister Andrzej Doma?ski aser
business lenirtem aika arutsü, ta
MEA-isa metetdaktsü.

October 22 nü New Delhi
nung Tusk aser Modi na senden
amentsü aser iba mapang nungji
tenati India-Poland tesendaktep
reprangshitsü.

2024 küm August ita nung
Modi-i Poland semdangba
mapang nung linük ana tsüngda
Strategic Partnership yanglua
liasü.  Tusk-i Bengaluru-a
semdangtsü aser yangji pai
business lenirtem, information
technology aser space sectors
nungi ketdangsertem den
senden amentsü.

October 22 nü New Delhi
nung India-Poland Business

Forum senden amentsü aser
October 23 nü Bengaluru nunga
kasa Forum senden amentsü.

Tang Tusk-i India
semdangba ajanga
shishilembaba, investment,
defence, technologies,
renewable energy, shisaliok
aser sobaliba densema lenla
aika nung linük ana tsüngda
tesendaktep ano tajungba
akümtsü imlar, ta MEA-i
metetdaktsü.

Pai semdangba ajanga India
aser European Union na
tsüngda strategic partnership-a
ano tajungba akümtsü, ta MEA-
i metetdaktsü.

Poland Ato kilonser ka ama
Tusk-i tang agi tanabenbuba
India semdangtsü. 2010 küm
mezüng pai India semdanga
liasü. European Council nung Tir
ka ama 2017 küm nunga pai
New Delhi semdanga liasü.

Tan ita tetenzüklen
Wisconsin nung G20 Trade
Ministers' senden aliba mapang
nung Poland Finance Minister
Doma?ski-i, Poland-i India den
industrial partnerships tashi
itshiner aser India den defence
exports tajungba kümner, ta
metetdakja liasü.

New Delhi, October 19
(Agencies): US Secretary of
State, Marco Rubio-i
Mongolbarnü Mumbai
semdanga External Affairs
Minister, S Jaishankar den
senden amentsü lia Hombarnü
pai, India aser US na tsüngda
shishilembaba tezüngzüktep
kera agitsü, ta metetdaktsü.

Rubio ya tang Uzbekistan
nung ayongzükba C5+1 senden
nung dendar.

Hombarnü Samarkand nung
osangbenertem dang pai, "India
den shishilembaba tezüngzüktep
renemtsü atema onoki
merangdar. Kobi melii ibaji
renemtsü," ta metetdaktsü.
Rubio-isa tan hopta

tatembanglen Gujarat kübok
Jamnagar-a semdangtsü.

"Alima nung supplies aser
jenjang mejungi kongshiba
ajanga tesüiba ita ishika onoki
saru agientsüsa aküm," ta pai
metetdaktsü.  Rubio-isa,
linüktemi foreign policy
telemtetba agidang energy
security aser tensa ajanga tongti
shilem agia liasü, ta metetdaktsü.

"Linük shia nung tebilemtsü
onük balala lir, aser itemji
züngshitsüsa akümer. Linük kar
atemabo tanga lenmang ajanga
energy angutsü kanga tasak.
Ibaji tatemtsüka masü, ajisüaka
foreign policy telemtetba
agidang ajak liromedemtsü
nüngdaker," ta pai ashi.

US-India tsüngda shishilembaba
tezüngzüktep kera agitsü: Marco Rubio

New Delhi, October 19
(Agencies): Hombarnü
Cockroach Janta Party (CJP)
lenir ana Saurav Das aser
Ashutosh Ranka na Special
Executive Magistrate
matsüngdangi anir ao, aser
maneni tena ano anogo ananü
judicial ket nung ayutsü.

CJP-i, lenir ana menoa
mechioktsü nükjidong nung ken

o angadangba asa-a menotsür,
ta aitsüba mapang ka nung ano
anogo ana atsülanger.

Jantar Mantar nung wako
amer longkak aitba mapang
police-i CJP lenir ana apuba
sülen October 13 nü anogo
pongunü judicial ket nung agüja
liasü.

October 13 nüji parnoki
süngküm alemdanger Jantar

Mantar telungi aiba sülen linük
wako ayipshia Chief Election
Commissioner Gyanesh Kumar
anema yimyim ayima liasü.

Iba sülen tena pua Special
Executive Magistrate
matsüngdangi anir ao.

Amongnüa Special
Executive Magistrate-i bail
temepishiba ken o angadanga
liasü.

CJP lenirtem maneni judical ket nung ayutsü

New Delhi,  October 19
(Agencies): Tang alima nung
mopung temenentiba aliba
yimti 20 nungi yimti 13 bo India
nung lir,  ajisüaka ranking
asadangba mapang nung Delhi
bo maliasü.

October 19 nikongdang
3:30 ako nung alima nung
mopung temenentiba yimtitem
rongnung Uttar Pradesh kübok
Bulandshahr yimti jenjang
asembuba (US AQI reading
198) nung liasü aser jenjang

pezübuba nung Tripura yimtiba
Agartala (AQI 181) liasü.

Alima nung mopung
temenentiba yimti 20 nung
densema aliba yimtitem
rongnung Rajasthan kübok Pali
yimti, Uttar Pradesh kübok
Muzaffarnagar,  Madhya
Pradesh kübok Burhanpur
yimti aser Haryana kübok
Rohtak densema lir.

Top 20 list nungjisa India
nung aliba yimtitem- Kota,
Mumbai,  Hapur,  Hisar,

Bikaner  aser  Bareilly
yimtitem-a densema lir.

Iba list  nung Indonesia
nungia yimti aika densema lir.

Mezüngbuba jenjang nung
Palangkaraya yimti lir aser
tanabuba jenjang nung
Palembang lir.  Jenjang
pongububa aser trokbuba nung
Sampit aser Jambi yimti na lir.

Iba list nung Delhi densema
meliaka tesüiba ghonda ishika
tsüngda Delhi nung mopung
ano kanga menena kümogo.

Alima nung mopung temenentiba yimti 20 nungi 13 bo India nung lir

Tsüngremi mulungba metettsüla

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

Tsüngremi mulungba inyaktsübaji teti asenok
mulungjang nung lir. Asenoki Tsüngrem
akümtsübur aser  Pai ashiba angatsü meranger.

Aji oda, anogo shia Tsüngremi asenok den jembiba aser
len aniba asenoki metetter. Iba tashi aser temoatsü jagi
asenoki asen kinüngertem, medemertem aser nübortem
yaritsü meranger. Atangji, Tsüngrem meteta Pai
moatsüba agi tangar asoshi tajung inyaktsübaji koda
jangratemtsü. Ajisüaka, aiben asenoki Tsüngremi
mulungba meteta inyaktsü melen aseni mulungba
inyakadoker.Iba jagi aiben asenoki Tsüngremer nükjidong
mataloktsür. Atangji, asenoki inyakba mapatemji aseni
metetsümonga Tsüngrem anema inyakba mapa ka
masütsüa akok. Asenokibo teti tajung inyaktsü bilemer
saka asen adianu aser medemertemi asenok jashitsüsa
inyakdang, memeteti asenok ain adoker, tezü atanger
aser tejashi sünema aseni mulungba mapa inyaker. Aiben
asenoki asen temeket alir mesüra nübortem yaritsü
bilemer saka parnoki kenken asenok jashitsüsa
inyakdang, asenokiang parnok tejashiba jashidaktsütsüsa
inyaker. Itemji asenoki Tsüngremi mulungba sentong
amadoker inyakba mapatem lir. Item ama mapa jagi
asenok taküm nung takoksa kanga bener arur. Itemji
Tsüngremi ashiba mangaba taitem lir. Aji oda, Tsüngremi
asenok dang taibo adoktsüa akok saka tashi mangaba
temerenshijibosa alitsü. Ibaji alima tsütsü yimteni ashi
mangaba agi senchi chir mesüra tepuokdak ken yur chiok
ama asütsü. Iba kasaji alima nung alir ajak tan asütsüsa
Mosa taküm nung ataloka lir. Atangji, Mosai Israel nunger
madak tanishir akümtsü asoshi shinga dena meraktep.
Pai tanishir asütsübaji kanga memelungi liasü  saka
Tsüngrem kanga mepishiba agi pai iba khuretji agizük.
Aji oda, Tsüngrem tashi aser sayatenya nung Mosai Israel
nunger alar tia nungi anitet. Iba  tashi nungji anogo shia
Mosai Israel nunger shi temang, tanüla, yimten aser lokti
nüngdak ajak agüja len ani. Item tashi, shisatsü aser
temoatsü ajakji Tsüngremi pa ajanga par nübortem nem
agütsü. Ajisüaka, aiben Israel nungertemi tashi mangaba
ajanga Mosa jashitsüsa aküm. Aji oda, Mosai Israel
nunger len aniba otsü azüngdang, asen ka asünunga,
Mosa dang nungibo tejashiba jashia ain adoker lila ta
bilemer. Aji oda, nisunger bilemba tsütsü nungibo Israel
nungertem tashi mangaba mapang Mosai kenken ain
adoka inyakbaji tim dang liasü ta shitetter. Ajisüaka,
Tsüngremer sentongji nisungi bilemba amato masü.
Nübortem majungba agi Mosai pai shitaka ta bilemba
inyak shia Tsüngrem nungi pa temerenshi kaka angu.
Pai par nübor kanga meimba agi, kenü parnok tiaji
reprangdangi aodang, Egypt nunger kati par Ibri nunger
ka dak zükya lia ngur, pai par nisung puji asem aser
Egypt nungbaji zükseta yutsüba otsü ka Anitet 2 nung
shia angur. Atangji, pai pei nübortem meimba agi aji
inyak, saka pai nisung tepsetba temerenshiji pa chuba
kidang nungi jena orr küm 40 arem nung sannüka senzü.
Iba sülen kodang Egypt lima nungi Israel nungertem anir
tenangzükba Cannan limai apuso, nübortemi nemnem
marem Mosai Tsüngremi ashiba dak alaka inyakba
Züngdangba 20:12 nung shia angur. Iba tashi mangaba
mapaji ajanga pa tenangzükba limaji metongtettsüsa
aküm. Iba amaji asenok dak ataloktsüa akok. Asenoki
aiben Tsüngremi mulungba nung asen meketa aliba
purtem yaritsü melena, parnok dak aketba
tashimaitbatem dang repranger aser iba jagi asenok
tezüdanga adoker. Tanurtemi asenok dang tashi manga
dang aser tangari asen jashitsüsa inyakdang, asenoki
Tsüngrem dang nungi shisatsü meshia inyaktsü melen,
jet ta asenoki bilemba ka inyaker alir. Iba jagi nisunga
jashir aser Tsüngrem mepeladaktsür. Ajisüaka, asen
tajküm nung kechi tensa ajurudir ajuruang, Tsüngrem dak
rangloktsü mamali aser tangar dang jashitsü melen,
Tsüngremer nükjidong aser tebilemba angatettsü
meranga, Pai mulungba ama taremzük aser temeshiba
nung tashi angaa alitsü merangdi.

ABAM  NUNG NÜTSÜNG  LENISÜBA  AGINÜBA
YIMYIM AGÜTSÜR KÜM  TI AJUNGER

~ Nuklu Longkumer, Dimapur

(Yashi adok nungi...)
"Kechiba ABAM nung shilem Aginer?" by Tir Yimyim Yimobilem, October 18, 2025.

Iba ocet nung tezüluri yamai shia angutsü. "Yashi yakanü iba osang kaket
Olemsabang nung Aor lenir tebu tedi tajung anati ABAM nung tir nungi shir
committee balala nung ketdangsüba mapatem ajak arogo nung toklang tenzükertemi
dang shilem agiba ya melenshitsü nüngdakba indang shisa lemsatepogo". Ano
tezüluri lemsatepba tongtipang onük kaji; " ABAM-ji lim arogo agi akümba lokti ka
lir aser iba ya arogo nunger meyong, anungji kiburji arogotem nung toklang
tenzükertem masü saka arogo züngsemtemji lir. Ajisüaka, arogo nung züngsemtemi
ita sen agüja ayuba toklang tenzükertemi dang ABAM amokbanger ketdangsünüba
ya kechiba (?) ta aiben bilemdangtsüsa adoker."1997 jakdangbo ABAM nung tirji
arogo nütsung nungia shima liasü  anungji tenzükertem meshitak dangbo ABAM
nung Executive Secretary-ba danga aser Secretary-tem dang ABAM tiri tarütsü aser
tajungshi o shia metongshija aru. Iba jagi ABAM nung inyakertem Executive
Secretary-i anir pei taküm kanga kümdanga lia aru aser mapa nunga nendaka inyak.
Ashiko, iba ama talenba nungi salanüba agi sannükertem atenshia ABAM nung tir
ya arogo züngsemtem nungi masü saka toklang tenzüker sannükertem nungi agitsü
ta bangjemer pangzüng küma latetdaktsü südi…….Aji oda, tangbo ABAM ya Ao
Baptist Arogo tamangertem telungjem masü  saka Ao Baptist Arogo nung
Sannükertem telungjem amai ka dang kümogo. Tatem nung tezüluri tekümdangtsü
olen ka ashibaji,  tanü ABAM nung ketdangsürtem noklang shilem nung tir (80%)
dak tali arogo nung toklang tenzükertemi amokbanger ochimashiang tuluba tuluba
moktet nungbo, asenok tsüraburtemibo odang anidakdi, saka tang asen chirtem Gen
Z purtemi  ABAM leniba nung anidaktsü ta bilemer na? Gen Z purtem shirnoki
Nepal nung ochimashi yimten yimli atsüngdok, yamaji asen lima nunga memenui
yimten dang masü saka arogo aser mungdang nung ochimashir aser parnok
mapatem ya Gen Z purtemi atsüngdoktsü  menua mali ta shia angur.
"ABAM nung Nütsüng Lenisüba (Lay Leadership) Nungdakba Ocet züluba nung O
semlok" by Kika Pongener, Dimapur, Tiryimyim October 31 & Nov.1, 2025.

Iba ocet züluri " ABAM nung Nütsüng Lenisüba  Nungdakba" nungji O semlok
Mezüngbubaji  "ABAM ya Laishir kisüng agi akümba mungdang ka masü saka laishir
aser laimashir ajak longjemer akümba mungdang ka lir. Anungji ABAM anitsü atema
Tir/President-jibo  lai mashir (layman) arogo nütsüng rongnungi takotet lenir tajung
ka shima anidaktsütsubaji kanga tima ta nütsüng nübur aikati bilemer aser aginür.
Tanabuba nung ABAM nung Nüngtet Committee ya Standing committee ka asünung
dang mapang lia küm peyong nung anaben asemben mener lim arogo ajak nung
nübu tajung bushitsü mapa tulu lir ta ashiba angutsü.

2025 küm ABAM nung nütsüng lenisüba nüngdakba indang  ABAM nütsüng
teintet pezü tashi agi atongtepa Tiryimyim nung zülua tebilemba lemsatepogo.
Shirnoki iba paper agir parnoki zünger alitsü  aser arogo lenir aser nütsung aika
nungi iba onük ya kanga tongtipanga ta-sa osang aruogo. Medemer Pastor ka shiba
iba mapang  ABAM nung tongtipang nisung ka liasü paibo kü dang  " nai züluba
onük  nütsüng lenisüba ya  tongtipang ta angateta  onok inyakertemia rajema ibai
melenshia aotsü jembidar ta ashi."  Saka 2025 ABAM lemtet reprangdang nung
kanga dang tejashitsuka nütsüngtem nungi committee balala nung shimokbaji taoba
küm dang nungi 2026 ya tajemba lir.  Rajemtsü  atema  küm asem tsüngda ABAM
Committee balala lenisüba koma liasü reprangdi. 2024 nung Pastortem  nungi 71%
aser nütsüng nungi 29%. 2025 nung  Pastortem  nungi 81 % aser nütsüng  nungi
19% aser 2026 nung  Pastortem  nungi 83% aser nütsüng nungi 17% lir. Yamai dang
lenisübaji ora taruba küm 2027 nungjibo nütsüngtem 15 - 10% tashi akümtsü kecha
meteta mali.

2025 Ao Baptist Lim arogotem statistic  report nung reprangra Ministerial staff
(clergy) ajak agi 652 lir. Lim arogo 170 nung baptiba züngsem ajak agi  1,37,591 lir.
Item  züngdangba ya taroki yia bushira agüja aliba  toklang tenzüker (clergy) shia
arogo nütsüng 809 atar.  Yangi  lim arogo ana tatishitsü amshir. ABAM arogotem
(2026) statistic reprangdang nung Longkhum Baptist arogo nung baptiba züngsem
803 aser kibong 351 lir. Ano Yajang C Baptist arogo nung baptiba züngsem 808 aser
kibong 351 lir. Agüja aliba lim arogo ana nungji  toklang tenzüker mesüra Pastor
kaka  dang asü nung pa kisüng jagi mapa kodaka jetta inyaktettsü. Meranga
inyakyonga pastor ka kisüngi nütsüng  aikaji mayimjemtsü.  Lisem aser
azüngmeyakdak lima nung ama Pastortem kanga rongjena lir.  Wadangbo tulu saka
ibaji pastor kisüng mapa ama bilema ABAM-i  arogo nütsüng  mayongsemer.  Lim
arogo nütsüng tezülen yutsür Pastortem kisüngi Mungdang lemtet ajak agiba jagi
nüburtem mulung  masür.

Tatem nung olong ana agi iba olemsapang tempangner. Mezüngbuba nung tarutsü
mapang nungbo ABAM President ya Lim arogo nütsüng nungi agitsüla kechiaser
Executive Secretaryji teti Lai Puti meteter mongin kasa asütsü aser ABAMji tamanger
nütsungtemi akümba telok lir.  Tanabuba nung ABAM nung Luden 20 dak tema lir
aser item ajak nung 50% bo arogo nütsüng tajung nungi  shimtsüla  kechiaser Ao
Baptist Arogo Mungdang ya  Laishir agi akümba lokti ka masü saka Lim arogo
nütsüng agi akümba Mungdang lir.



Kidang sayuba mapa
- Tazüng 6:4-9

Senso ka küma indaktsütsüba mapaji
tepenja aser mapang talangka agia inyaktsüba
mapa lir. Tsüngremi asenok nem inyakyim
tejangja kar agüja lir ta asenoki bilemtettsüla.
Iba inyakyimji Tsüngrem tsübuba Khristan
kibong nung shidak inyaker.

Shingaia Pa memetetba sayutsü makok.
Anungji Laishiba nung ozüngtem, ainkartemi
jembiba aser inyakyim sayua alibaji tsüraburi
tekolok aser temulungjang nung zünga
ayutsüla.

Ano, ochi temetetbaji ochi shia amshitsüla.
Tesayuba tajung nung tangatetba aser taküm
tatishitsü anaprongla dena lir.

Ano Tsüngrem ochiba koba kibong nem
agütsü iba jagi mulungsentsü aser taküm
libaliro anaprongla azüokdaktsütsü mesüra
kija ser telok tesendaktep anaprongla nung
sayutsüla.

Au, kidang tesayuba tajung agütsütsübaji
mapa tasak aser tayongzükba mapa ka lir. Aji
asünung asenoki ibaji kümdanga inyaktsüla.

Item ya shisadangang: Tawa tanü kibong
nung tebilemtsü timtem lir ta nai amanger
asü? Yamaji lira, kechi inyaktsü akok? Nai
kechi inyaktsü akok? Nai kechi inyaker ?

Sarasadem:  O Kibuba, Ne telatet ozüng kü
dang sayuangma; aser aji ni tatem tashi
benshitsü.

Tenangzükba:  Kibuba tajung aser tindang
lir: anungji Pai temenen pur dang lemang
sayur.

Tsüngrem O tejembidak mapang Kangki laoa putir ka zükset

October 19,  2026:
Washington nung aliba
Chinese Embassy kima
sarasademba atema America
nunger pastor ka apu.

Presbyterian pastor Rev.
Patrick Mahoney ya Christian
Defense Coalit ion nung
Director lir.

Pai Chinese Embassy kimaji
sarasademba dang masü saka
China nung communist
ketdangsertemi reshikangshiba
Khristan teloktem, Khristan
lenirtem, Zion Arogo nung
pastor tem aser Hong Kong
nung Catholic media nungi

Jimmy Lai nunger tenüng zülua
aliba 'red carpet' ka toktsü.

Tawa China Tir Xi Jinping-i
US semdanga Tir Donald
Trump den senden mena liasü.

Rev.  Mahoney-i,  China
ketdangsertemi Secret Service
dang Embassy kima lenmangji
Chinese Embassy meyong lir,
ta ashi ajisüaka iba tesemji
public meyong lir, ta ashi.

Rev. Mahoney-i Facebook
ajanga, "Ni iba tesem yagi
aiben aruogo. Ni China nunger
senso ka ama züngshiba ya tia
maka. Iba ya America atema
tejashitsü anogo ka lir.

American senso ka aser putir
kati America nung public
tesem ka nung First
Amendment benshiba atema
apuba ta tejashitsüka lir," ta
metetdaktsü.

2008 küm nunga China nung
police-i pa pua liasü. Tiananmen
Square nung lungkak aitba
atema pa apuba sülen China
nungi meindoka liasü.

Mahoney ya taoba mapang
Operation Rescue nung lenir
liasü. Iba telok ya 1980s nung
tenzük aser iba organisation
yagi tanur raksaa indokba
anema inyaker.

Washington nung China Embassy kima sarasademba atema pastor ka apu

Rev. Sánchez Molinari

October 19, 2026: October
17, 2026 aonung Ecuador nung
putir kati Tenla kidang
Tsüngrem O tejembidak
mapang nung pa sülen aliba
Kangki laoa pa zükset.

Guayaquil, Ecuador nung
putir Sįnchez Molinari leniba
nung tekülem sentong tenzükba
sülen minute 30 shi süidang
Kangkiji lao; iba sentongji live
stream süa liasü.

Aonung 7:00 ako meta
Kangki laoa arrshi küm 53 putir
Alfredo Sįnchez Molinari
tekolak nung atepba sülen Tenla
kidang alirtemi yaritepa liasü.

Iba sentong ya social media
nunga nisung aikati
tereprangdak liasü, anungji iba

tatalokbaji aikati kuli süa
nguogo.

Ghonda ishika lir Arogoi pa
asüba sangdong. Rev. Molinari-
i senotsü mesüra mapa atema
shisabulutsü agibo
temeimbatem aser Tsüngrem
nem dang mapang agüjang, ta
jembia liasü.

Paisa, "Kenü anogo nungbo
asenok yangi alir ajak ya
süadoktsü. Khenkhenbo
asenoki mapang indokbaji
tetezü kecha mali, Tsüngrem
den mapang indokba amabosa
masü. Asenoki asen mapang
tajungtiba agütsübaji Tsüngrem
nem agütsüba mapang, asen
adianutem, kinüngburtem,
kinüngtsürtem aser kibong nem

agütsüba mapangji lir," ta jembia
liasü.

Rev. Molinari yiruba sülen
emergency services-i pa
hospital kati anir oa yari, ajisüaka
mekümzükteti asü.

Archdiocese of Guayaquil-i
sangdong ka ajanga, "Central
Vicariate nung aliba Perpetual
Help Arogo nung putir tenzüka
alisang, asenoki meima aliba
putir Patricio Alfredo Sįnchez
Molinari Tsüngrem den alitsü
asoshi pilaogo," ta metetdaktsü.

Arogoisa, "Oh Kibuba, pa
nem tatem maka anisüngzük
agüjang aser pa madak
tesangwa yalokjang. Pa tesünep
nung anisüngzükdakjang," ta
metetdaktsü. October 19, 2026: Tawa

Syria kübok Khristan nütsüng
aika aliba Al-Suqaylabiyah jila
amakba sülen Khristan
melungtet telok Open Doors-i
Khristantem dang Syria nung
tamangertem atema
sarasademjang, ta mepishia
metetdaktsü.

Tang tesüsa tatalokba ya
ajanga Syria nung Khristantem
tetsübu nung lir. Iba jila nung
prangpong amertemi kiojen,
shishilembadak aser Arogo
kiojentem nung injang khalokja
liasü.

Open Doors-i Khristantem
dang Syria tesem ajaklen
tamangertem kümzüka alitsü,
rara anentsü, talisa Khristantem
anema inyakba anentsü atema
sarasademjang, ta mepishi.

Open Doors-isa, iba ama
tensa mejungi liaka Syria nunger
Khristantem teimla mesamatsü
aser tashi itshitsü atema
sarasademjang, ta metetdaktsü.

"Nisung tamajungertem
melungjang nung Tsüngremi
jembiang aser tesempa melen
temeim alitsü atema
sarasademjang," ta Open
Doors-i metetdaktsü.

October 3 nü Al-
Suqaylabiyah jila nung alirtem
aser Muslim nütsüng teimba
aliba Al-Qalaa jila nung alirtem
tsüngda rara tenzüka liasü.

Mezüngbu iba raraji

azüokteta liasü, ajisüaka iba
sülen mejangjaba nisung telok
kar Al-Suqaylabiyah jilai aruba
sülen kiojen aika raksatsü.

Parnoki Khristan meyong
dokan aser kiojentem amak
aser nisung aika jenoka aliba
Church centre ka amak.

Aid to the Church in Need
(ACN)-i ashiba agi, prangpong
amer nisung kati Orthodox
putir ka mena aliba gari dak
injang khalokja liasü, ajisüaka
iba lendong nungjagi pa
kümzük.

Open Doors-i, item ama
tatalokba ajang Khristantem
kanga tsübur, ta metetdaktsü.

Tan ita tetenzüklen jila
amakba sülen Greek Orthodox
parish nung putir Fadi Sankari-
i ketdangsertem dang nüburtem
nem security agüjang, ta
mepishiba den külemi nüburtem
danga mang-mayangtsü
mepishia liasü.

Fadi-i, "Arogo nung
züngsem tajungtem; tsübua teli
aser  a in adoka tamajung
teinyak. Asenok ya teimla
nüburtem lir  aser asenok
longjema alitsü. Asenoki kati ka
nungittepa asen temeden atema
nokdaktsü," ta ayongzüka liasü.

Tang alima nung
Khristantem alitsü atema linük
tamajungtiba 50 rongnung Syria
ya jenjang 6buba nung lir (Open
Doors' World Watch List).

Open Doors-i Syria nung Khristantem
atema sarasademjang ta mepishir

Rev. Patrick Mahoney

OLONG PAITEP   # 7684  TELANGZÜBA

OLONG  PAITEP # 7685

AO OSHI ANGAZÜKDAK:
TANÜ ANGAZÜKTSÜBA OJANG

Mekongmeya

(adj) tesempatsüka (disgusting)

* Nisung taini mekongmeya o mejembitsüla.

Mimamilem

(adj) shisa ramaa aoba (losing memory power)

* Tanü asüngbo lanurtema mimamilem timtem agi kangshir.

NAI-A YA METETTER

TIPLEN :
1. Taa, 3. Teküm, 6. Aibelen, 7. Aut,
9. Ajizük, 10. Ojala, 11. Semer,
13. Sen, 15. Kioktsü, 17. Itsük,
18. Kar.

LANGTSÜNGLEN :
1. Tai, 2. Asensor, 3. Tanü, 4. Kua,
5. Mitsüktsü, 6. Azübenshi, 8. Lah,
9. Jangkok, 12. Akok, 14. Nashi,
16. Sür.

TIPLEN

1. O jembitsü tashi - 8

5. Süngjang tapu ka - 5

7. Tekanük nung enokba - 5

8. Teka amtep - 5

12. Tzük asendak - 5

14. Tsüngpang tema aliba - 5

15. Ken atenba yimya - 5

16. Asangur - 8

LANGTSÜNGLEN

1. Tepok telung nung shilem ka - 7

2. Tamajung aküm - 5

3. Chi den külemi achiba - 3

4. Meimchir alimai aruba - 3

6. Laishiba nung ayong ka - 4

9. Tarutsü nükla - 7

10. Tamendakdak/Nükjidong - 4

11. Tenük-telen mejungi aküm - 5

13. Terok nungi adokba - 3

14. Meimchir telemsa - 3

1 2 3

4

5 6 7

8 9

10

    11 12

        13

14 15

   16

Shillong, October 19, 2026
(Agencies): HYBE-i India
nung mezüngbuba Weverse
Con Festival ayongzüka
amungdang Meghalaya nungi
Reble-i Korean pop music
nunger den külemi shilem
agitsü.

E N H Y P E N ,
TOMORROW X
TOGETHER, HWASA, LE
SSERAFIM aser tanga
international performers-i shilem
agiba sentong nung Northeast
nungia artiste ka densemer.

Anogo ananü benjungmung
ya March 27 aser 28, 2027
anogotem New Delhi nung
amungtsü. Iba sentong nung
Eric Nam, GIN, HWASA,
KING, Lara Raj of KATSEYE,

Lee Hyun, RANJ x CLIFFR,
RHEA RAJ, Zelo, and
BUMZU aser DAYOUNG
nungeri shilem agitsü.

Iba kenten benjung nung
Reble züngsemba ya
Meghalaya music scene atema
tongtipang lir, kechiyong global
music industry nung züngsemer.

Indian K-pop fans atema iba
benjung nung tongtipangtibaji
ENHYPEN, TOMORROW X
TOGETHER aser LE
SSERAFIM nunger den solo
performers HWASA o Eric
Nam nunger asütsü.

South Korea nungi pilar
Weverse Con Festival amungba
ya iba ya mezüngbuba asütsü
aser entertainment company
HYBE ajanga ayongzüker. Iba

company ya BTS,
SEVENTEEN, ENHYPEN
aser TOMORROW X
TOGETHER adokdaktsürtem
lir aser parnok fan community
platform, Weverse ta ser
tenteta lir.

Iba kenten benjung ya
BookMyShow Live ajanga co-
produce aser promote asür aser
India nung international K-pop
concerts aser official fan events
kanga aginüba mapang ka
ayongzüktsü.

October 27, 2026 nungi
eligible Mastercard cardholders
atema ticket ayok tenzüktsü
aser October 28 nü Mastercard
presale ka alitsü. Iba sülen
October 30 anüngdang nungi
general sales tenzüktsü.

Aizawl, October 19, 2026
(Agencies): Mizoram nung
Hnahsin Kut festival ajanga
nature-based tourism-i
rongsenketzüng jenjang
ajungketba lenmang sayuogo.

Iba benjung ajanga
Champhai aser temeket
tesemtem nung Rs 15 crore shi
benshiogo.

Anogo 11 benjung dang
Cosmos Festival ta ajar aser
October 16, 2026 nü tembang.
Iba benjung ya Mizoram sorkari
teyari agüja Champhai Nature

Conservancy (CNC)-i
ayongzük.

2025 edition nung visitors 1.2
lakh shi aru aser final-night
concert nung nisung 42,000 shi
aden ta tayongertemi ashi.

Iba benjung nung festival
stalls ajanga Rs 2 crore aazük,
accommodation providers
ajanga Rs 1.4 crore aazük aser
food, transport, shopping o
tanga tourism-related services
dena Rs 15 crore shi benshiogo
ta tayongertemi ashi.

State sasep nung domestic

travel ajanga local businesses
aser artists yarir ta Mizoram
Tourism Minister Lalnghinglova
Hmar-i ashi.

Champhai Nature
Conservancy-i iba benjung
ayonga amungba atema
tenüngsang agütsür ta pai ashi.

Hnahsin Kut ya 2024 nungi
tenzük. Champhai nung naro
apongba mongpu nung cosmos
flowers sayutsü atema
Champhai Nature
Conservancy-i benjung ayonga
amunger.

Dimapur, October 19, 2026
(TYO): Northeast Frontier
Railway (NFR)-i superfast train
services pungu nung On-Board

Services tenzükogo.
NFR-i Kamakhya-SMVT

Bengaluru Express (12552/
12551), Guwahati-Kolkata

Garib Rath Express (12518/
12517), Dibrugarh-Mumbai
LTT Express (15946/15945),
New Jalpaiguri-Patna Vande
Bharat Express (22233/22234)
aser New Jalpaiguri-Guwahati
Vande Bharat  Express
(22227/22228) nung iba
services tenzüker.

On-Board Services
ajanga cleanliness, hygiene
aser  passenger comfort
tajungba akümtsü nükjidong
lir. Telok balalai ghonda ana
tsüngda technical assistance,
water  avai lab i l i ty aser
passenger  compla in ts
reprangtsü  aser
mekoktetbatem bangdak
Rai lway ketdangpurtem
dangi abentsü ta Chief Public
Relations Officer Kapinjal
Kishore Sharma-i sangdong
ka nung metetdaktsü.

Weverse Con Festival India nung Reble-i shilem agitsü

Hnahsin Kut benjung nung Rs 15 crore benshiogo

NFR-i train pungu nung On-Board Services tenzüker

Apple tenzüker küm 50 buba ajungdang Apple-1
computer ka $1.15 million agi yokdokogo.

Bonhams ta ser international auction house nung
minute 28 tashi bid sütepba sülen tatem nung
'Hatfield' Apple-1 ya $1.15 million agi yokdoka

new world-record price otsü yangluogo.
Iba Apple-1 ya khenyongi balaka lir kechiyong iba
indang motherboard nung Apple co-founder Steve

Wozniak indang signature lir. Wozniak-i 1976
küm pa sasa Apple-1 product yanglutet aser pa
den co-founder Steve Jobs-i shishilemba asü.

Putin-i Trump aser Xi na den senden amentsü benokdang
Washington, Mongputeni/
October 19 (Agencies):
Russia Tir Vladimir Putin-i
taruba hopta US Tir Donald
Trump aser China Tir Xi Jinping
na den Ukraine den küm pezü
rara aliba tembangdaktsütsü
atema sensaksemtsü asoshi
senden ka amentsü
benokdangogo, ta ken o jangjar
alirtemi ashiba Wall Street
Journal-i Deobarnü
metetdaktsü. Putin-i rara ya
parnok ajangzükerang anenner.

US tir-i Russia indang diesel
alitsü atema tenangzüktepba ka
yangluba aser Moscow nem
tenokdangba balala agütsür
aliba Hokolbarnü sota ataba
sangdongba sülen Trump aser
Putin na tesendaktep junga
akümba mapang tang iba
senden amentsü benokdangogo.

Russia indang intelligence
officer kati ashiba agi, October

9 nü Trump den telephone
ajanga jembiba mapang Putin-i
iba senden amentsü atema
benokdanga liasü, ta Wall Street
Journal-isa metetdaktsü.

Ken o dak sendakba nung
Reuters-i, White House dang
telangzüba agütsütsü mepeshi
saka kecha osang mangu aser
Kremlin dena tongtepratep
mesüteti liasü. Washington nung
Russia aser China embassy-ia
kecha telangzüba magütsü.

Kremlin-i, taruba Asia-
Pacific Economic Cooperation
summit amenba mapang linük
asem senden ka amentsü asoshi
benokdangogo, ta WSJ-i ashi.
Iba senden ya November 18
aser 19 nü Shenzhen nung
amentsü lir.

Kremlin otongdar Dmitry
Peskov-i, WSJ dang senden ka
manetsü atema tang
sensaksembo kadar ta shiogo.

"Senden dak sendakba nung
tang tashi nungbo ken o
mejangja mesüra senden nung
kechi onük sensak asemtsü ajia
mejangja, ajisüaka telok
asempronglai iba amala
mesükba senden ka amentsü
tejangraba lir," ta pai Wall Street
Journal dang ashi.

US nunger ketdangsür tejen
kati Journal dang ashiba agi,
Trump-i iba amala senden ka
ametsü atema mulunga agizüka
mali, saka ayongzükra pai
agizüktsü akok.

Trump-i, Putin den diesel
alitsü atema tenangzüktepba
yangluba aser Moscow nem
tenokdangba agütsür aliba
aginba atema Ukraine tir
Volodymyr Zelenskiy-i pa
aitsüogo. Pai ashiba agi, iba yagi
Putin tasü taitba kümdaktsütsü
aser rara talangba
atsülangdaktsütsü.

Cairo,  Mongputeni/Oct.
19 (Agencies): UN World
Food Programme-i ashiba agi
senotsü ajemba ajanga Gaza
nung teyari sentong tuluka
anentsüsa akumer, anungji
nisung 500,000 shi ita shia
chiyongtsü  teyar i makai
akumer,  kong nütsüng
yongsük asemsü nung shilem
ana chiyongtsü peria mongui
timtemer.

WFP-i ashiba agi, ita shia
parnoki nisung 1.6 million nem
teyari agütsüba ajema 1.1
million nem agütsür.

Iba den chiyongtsü-a
ajemogo,  senotsü  teya r i
kibong 75,000 a soshi
ajemtsüogo aser anogoshi
sorochiok mesüteter  nem
chiyongtsü  ta lem nisung
250,000 nem agüja aliba
ajema 150,000 kumogo, aser
meta talang nung alirtem nem
chiyongtsü talem anogo ana
nung ken ang agütsüteter.

WFP ajanga ashiba agi
nisung million 1.4 mesüra Gaza
nütsüng yongsük asemsü nung
shilem ana chiyongtsü peria
mangur aser yangji nisung
200,000 shi chiyongtsü agi
kanga anünger.

Taoba küm US tetsüngtai
ia Gaza ceasefire yangluba
nung iba tesem ya tanem-
tanemi yanglushitsü atema
shia lir. Ajisüaka iba rara
tembangtsü asoshi
züngzüktepba asangsang nung
mapa kuma inyakba nung
terenlok kangabo mali, kong
Hamas-i nok-nü yutsütsü aser
Israel-i par sepaitem anizüker
aotsü shia lir.

"Iba ceasefire agreement
yanglur  küm ka a junger.
Ajisüaka yangi tang tashi
takum alitsü kanga tasak.
Jenokdak tesem ta jung
maka… Basic services mali.
Nüburtem kumzüka aliba
mesüra security kecha mali,"
ta  WFP indang acting
Executive Dir ector  Ca rl

Skau-i Gaza nung osangbener
dang ashi.

"Asükwa  pezü buba
ajurudang it em teyar i ya
ajemer. Aser ni item asükwa
ajangshia  aruogo,  kanga
tasak," ta pai ashi.

Gaza aser Israel kübok
aliba  West  Bank nung
tongtipang operat ions
anepalutsü asoshi taruba ita
trok atema sen $450 million
shi nüngdaker, ta WFP-i ashir.

"Onoki alima dang tangya
repranger yutsütsüba mapang
masü ta  ashir.  Iba teyar i
manentsü,  terenlok a liba
kumzüka  ayutsü  asoshi
asendenshir yaritsü mapangji
tangya lir," ta Skau-i ashi.

Tang tashi Israel sepai
kübok Gaza shilem 60 dak
tema lir,  aser  anogoshi
tayimtsü amshia amaker, aser
Hamas kübok Pa les tine
nunger million ana dak tema
aliba tesemtem ya lir, shirnok
timba khen asoshi jenokdak
alir aser teyari agi meperir.

Hamas-i  ketdangsüba
Gaza  government media
office ajanga WFP sangdong
ya  ajungben t imtem tu lu
ajuruba ama lir ta ashi aser
iba ya ajanga Gaza nung
ayawara tamajungba akumtsü
ta shia aji nokdangtsü atema
teyari agütsüba agencies tem
nem senotsü tali agütsütsü
ashi.

"Tensa tamajung den
takum alitsü tasak alidak
nenoki ano onok takum alitsü
tasakba kumdaktsüner," ta
Palestine tsür Sabrine Kuhail-
i central Gaza Strip nung aliba
Nuseirat refugee camp nung
süki ka anasa nokdaker ashi.

"Nenoki rara, teraksatsüba,
tashiyim amshia tesem balala
amokbangba aser azüdokshi
ajanga onok küm asem tepok
tazüng yutsü aser aji manener.
Nenoki onok dak nungi kechi
aginer. Ojang süang, onok
anibelemogo," ta lai ashi.

Athens, Mongputeni/
October 19 (Agencies):
Greece kübok Aegean Sea
nung Lesbos aser  Samos
asetkong anasa Hombarnü
tatalokba balala ana nung
migrant 12 arakseta süogo.
Parnok mena aliba rongtem
coast guard-i arishiba mapang
meküpokba sülen item migrant
tem ya arakseta  asü, ta
ketdangsürtemi ashi.

Turkey nungi migrant tem
anir arua aliba speedboat ka
Samos asetkong nungi nautical
mile pezü shi pilar ajungbena
meyipba sülen meküpoka
tetsür  ka densema nisung

pongu asü, ta Greek coast
guard-i ashi.

Rong nung mena alir 14
kümzükogo aser samar alirtem
maneni bushidar.
Ketdangsürtemi tekümzüker
rongnungi Iran nunger ka
puogo. Pa ya item migrant tem
linük miima anir  a itsü
merangba atema pua liasü.

Iba lendong matalok
tsüngda ano Lesbos asetkong
kübok Agrilia tesem anasa
migrant tem mena aliba rong
ka Greek coast guard rong ka
den tsüktepba mekübokba sülen
kinü tanur ka, tetsür ka aser
tebur pezü asü. Lendong nungi

kümzüker  parnok ti
mozükidangi anirogo.

Ketdangsürtemi arishi küm
37 tain Turkey nunger ka
puogo. Pa ya rong anisangji
liasü aser item niungtem ya pai
miima anir  aru asütsü ta
temulung melemi bilemer.

Migrant tem shibelener
arurtem dang tai matoktsü ta
sorkari shiogo. Item nisungtem
asüba ya item shibelenertem
dak tai tongloktsüogo.

Lesbos tzüküm nung
atalokba lendong dak sendakba
nung Greece indang ?shipping
minister Vassilis Kikilias-i
ashiba agi, iba speedboat yagi
coast guard rong tabelen nung
atsükba kulitem ajanga
ngutetogo, ajisüaka kechiba iba
lendong ya atalok aji tejangja
memetet.

Greece ya Middle East,
Africa aser Asia nungi migrant
aser refugee tem senoka aitba
kikümtong ka kümogo. 2015-16
nung Europe nung
bendangertem senoka aitba
ajanga mepetmesü adokba
mapang nisung million ka shi
Greece indang asetkongtem
nung anena liasü.

LATE  M. MANEN OZUKUM
20/10/2025

Kodanga amatsü makokba Manentoba. Na sür tanü küm ka
ajunger. Na akümlidang onük den alidang nü temeim aser
menürem  onük mulung nung teti lir.

Ne menüremjakden tu bilemteta onüki na menungra tanü
sarasadema iba anogo amonger.

Nai toktsür aoba nü Kinungtsü, Oja aser nü Aya, nü Adianutem.

Greece nung migrant 12 arakseta asü

Sanaa, Mongputeni/Oct. 19
(Agencies): Iran den
sensaktepa aliba Houthis teloki
Yemen nung Shabwa province
kübok sorkar indang security
forces training camp ka
Hombarnü amakba nung nisung
18 asü, ta sorkar aser medical
osang balala ajanga ashir.

Houthis aser linük balalai
agizüka aliba sorkar, koba Saudi
Arabia-i aniba coalition-i yarir,
parnok ya September ita Bab el-
Mandeb Strait anasa aliba
tesem leni Houthis teloki
agiyonga aruba sülen kati ka dak
makteper. Bab el-Mandeb Strait
ya Red Sea tepang nung rong
senzüba lenmang tongtipang ka

lir.
Training exercise mapang

security forces dak Houthi
nungeri ballistic missiles asem
khaloktsü, ta sorkar nungi nisung
asemi ashi. Shabwa ya south-
central Yemen tzükumlen totzü
peria aliba province ka lir.

Houthis kübok aliba
tesemtem tanaben agitsü
nükjidong nung sorkar meyong
sepaitemi tan ita campaign ka
tenzüka strait anasa tesem kar
tanaben agitet, saka Houthi
teloki Taiz jila agitet, koba
Yemen south tsütsü Houthi
forces anemer sashi-sashia
aliba jila tulu tatembangba alitsü.

US-Israel nati Iran den

raraba nung Yemen ya ano front
line ka kumogo, aser Houthis
temi Saudi Arabia nung tali
tesashiba amaker, kong Riyadh
indang international airport aser
Saudi sorkar meyong Saudi
Aramco totzü company nung
tenük yoker amak. Saudi Arabia
ya alima nung totzü tazü timtiba
ayokba linük ka lir.

2014 küm Houthis-i linük
yimtiba Sanaa rakzüka sorkar
south tsütsüi meindoka Yemen
nung rara tenzük. Iba sülen
Saudi-i aniba mitkari tetsüng
ajemoka azüdokshia arur 2022
küm rara khen asoshi anena
atatsü züngzüktepba taküm
tashi liasü.

Yemeni sorkar training camp nung Houthi-i amak, nisung 18 asü

WFP-i Gaza nung Palestine nunger
500,000 nem teyari agütsüba anener

 "Teyazü tali jembirtem dak tembartem
dena tamang makateter."

B I L E M D A N G A N G

Asian Para Games: Mona, Nishad nati gold aser Kokila-i silver angu

Sovima AKT-i 1buba Autumn Amateur
Badminton Asayamung asayamung tenzükogo

Mongputeni/October 19,
2026 (Agencies): Tang asaya
aliba Asian Para Games 2026
nung Hombarnü tetsür 10m air
rifle SH1 event Mona Agarwal-
i gold medal nguogo.

Sikar, Rajasthan nungi arishi
küm 38 tain asayar ya defending
champion Avani Lekhara
jakdang temaba jenjang nung
tembang, koba la indang career
nung takok tulutiba liasü. Final
nung Mona-i point  250.0 ngua
liasü.

Kasa asaya nung Avani-i
point 249.6 ngua lai sivlver
medal angu. South Korea tsür
Yunri Lee-i point 227.9 ngua
bronze medal nguogo.

Kasa asayamung tebur long
jump T47 event nung India
nunger asayar Nishad Kumar-i
gold medal nguogo. Himachal

Pradesh nungi arishi küm 27
tain asayar, shibai Paralympic
nung high jump T47 event nung
medal ana ngua lir pa Hombarnü
pa indang secondary event nung
toktep aser idakjia gold medal
ngutetogo.

Pai mezüng ajokba mapang
6.95m joktet aser iba sülen
tanabuba aser tasembuba ajokba
mapang 7.09m aser 7.11m
jokteta liasü. Pezübenbuba
ajokbabo magi aküm aser
pongbenbuba nunga pai 7.11m
jokteta liasü.

Iba asaya nung Uzbekistan
nunger asayar Omadbek
Khasanov-i silver medal ngua
liasü.

Hombarnüsa judoka Kokila-
i tetsür J2 -52kg category nung
silver medal ka nguogo. La final
nung world No. 1 Kyrgyzstan

tsür Aibike Kyzy den asaya
saka second 21 nung dang
asaya tematok.

Semifinal nung lai China tsür
Yi Liu akokba sülen medal
kabosa angutsü jangjar liasü.

Hangzhou nung asayaba
mapang Kokila-i 48kg category
nung bronze medal ngur liasü.
J2 asaya ya tenük nung timtem
alirtem asayaba category ka lir.

Maneni Kapil Parmar-ia
tebur J1 -70kg category nung
bronze medal ka nguogo. Pai
playoff bout nung Indonesia
nunger asayar Ahnaf Rafli
Shidqi koka liasü.

Kapil shibai taoba Asian
Games nung silver medal ka
ngur liasü, pa semifinal nung
Indonesia nungersa Junaedi-i 0-
1 agi akokba sülen  bronze
medal atema dang asaya liasü.

Mongputeni/October 19,
2026 (Agencies): South
Korea tsürtem rongnungi
nüngtugu badminton asayar An
Se-young-i, Indonesia tsür Susi
Susanti ajateta international
badminton asaya nung tetsür
kija asaya title timtiba abenba
asayar kümogo. Susanti-i iba
record ya küm semer shi bener
liasü.

Olympic champion yagi
Deobarnü Denmark Open final
nung kanga meranga asayar
Japan tsür Akane Yamaguchi
21-23, 21-14, 21-18 agi koka iba
alizüng tongtetogo.

Iba asayamung akokba sülen
An-i tang tashi nung
international title 47 bena lir. Lai
Susanti-i title 46 bena aliba
ajatetogo.

Badminton World Federation
(BWF)-i iba alizüng tasen
tongtetba jangjatsüogo aser
ashiba agi, record koba 1989
küm nungi memelenshi liasü, iba
nung regional games nung

akokba title tem densema mali.
BWF-i arishi küm 24 tain
asayar ya asayar ajak rongnung
tajungtiba ta shiogo.

Susanti, ya tetsür badminton
asaya nung kanga nüngtugu lir
aser lai iba record ya küm 29
jungnüa benogo.

"Ni otsü tasen aika yangluner,
saka ni asaya ka nung asaya ka
dak dang rangloker asayar," ta
An-i takok anguba sülen ashi.

World No.  1 asayar ya
hopta 150 atong temaba
jenjang nungi masetshi-i lir. Lai
2025 küm season ka nung title
11 tashi bena liasü, koba otsü
tasen ka lir.

Lai taküma BWF World
Tour kija asaya trok den Asian
Championships, World
Championships aser Asian
Games aser team tetoktepba
balala koker lir.

2026 küm la March ita All
England Open final nung dang
China tsür Wang Zhiyi-i koka
liasü.

Dimapur, Mongputeni/
October 19 (TYO): Sovima
Ao Kaketshir Telongjemi
Chümoukedima-i ayongzüka
1buba Autumn Amateur
Badminton asayamung October
19 nü Multi-Discipline Sports
Stadium, Sovima nung
tenzükogo.

October 19 aser 20 nü ta
anogo ana adayatsü aliba
asayamung ya kin tem tsüngda
telongjem adokdaktsütsü,
sportsmanship ajungkettsü aser
badminton asayatsü jangrartem
longjemdaktsütsü nükjidong
nung ayongzükba lir.

Asayamung lapokba
sentong nung tetushi tejaokerji
Sebastian Zumvü liasü. Pai

yimtsüng ya narojung ka ama
asütsüla, kong kin aser lokti
balala nungi nüburtem
telungjem aser tesunep nung
alitsüla ta ashi. Pai, tangatettep
ali nung dang tesendaktep
ajungtsü aser kidanger aser kin
balaka tsüngda yimjung nung
alitsü aser  iba ajanga terenlok
bener arutsütsü, ta ashi.

Sentong nung Village
Council züngsemtem aser
lenirtem aser kaketshir lokti
tentet balala nungi lenirtemi
shilem agi, aser iba ajanga
telongjem tanüla aser lokti
balala tsüngda tangatettep aliba
sayur, ta pai ashi.

Asayamung ya October 20
nü tembangtsü.

Mokokchung,Mongputeni/
October 19 (TYO): Renpu Lu
Sports Complex Ungma
Mokokchung nung Dr.T.Ao
Trophy  tanü pongunübuba
asaya pezü, Kiphire aser
Noklak, Mon aser  Zünheboto,
Nuiland aser  Phek aser tatemsa
Chümoukedima  aser Peren ta
asayaogo.

Kiphire aser Noklak na tanü
mezüngbuba asaya asayadang
Noklak puri kanga dang junga
asaya aser parnoki goal trok
agütsü aser Kiphire-ia goal
kabo agütsütet nung iba asaya
Noklak-i goal 6-1 agi Kiphire

ayong ayong akok.
Tanabuba asaya Mon aser

Zunheboto tsüngda asayadang
Mon-iGoal pezü agütsü aser
Zünheboto-i goal kata meyoktet
nung Mon-i goal 4-0 agi
Zünheboto ayim ayima akok.

Nuiland aser  Phek na tanü
tasembuba asaya nung Phek
telok goal ana agütsür
anisüngzükba mapang agi.
Tanaben tena ground-i aita
asayaba mapang nung Nuiland
telokia goal ana agütsüteta telok
ana kanga dang sashia nungtepa
asayatep saka Phek teloki ano
goal ana agütsütet nung Phek-i

goal 4-2 agi Nuiland koka liasü.
Tanü tatemsabuba asaya

Chümoukedima  aser Peren
asayadang telok anaprongi goal
kaka agütsür anisüngzükba
mapang agi. Telok ana tanaben
aita asayaba mapang tia ka-a
Peren-I goal ka agütsüteta iba
asaya Peren-i goal 2-1 agi
Chümoukedima akok.
Dr.T.Ao Trophy 20-10-2026

anogo asayatsüpurtem
8:00 am - Dimapur vs  Kiphire
10:30 am - Mon  vs  Noklak
4:00 pm -   Tuensang vs  Wokha
6:30 pm - Mokokchung vs
Meluri

Dr.T.Ao Trophy troknübuba asaya osang

Kiphire aser Noklak na tanü mezüngbuba asaya asayadang tangokba noksa.

An Se-young-i title 47 bena otsü tasen ka yangluogo

